
ЗАХИДАЛ 82 

	 

	ЕВРОП ДАХИНЫ САМУУН ҮЕ

	 

	1932 оны наймдугаар сарын 4.

	 

	Охин чамдаа захидал бичилгүй удав. Сүүлчийн захидлыг бичсэнээс хойш лав хоёр долоо хоног өнгөрөв бололтой. Шоронд суугаа хүн, түүний ханын цаанах ерийн амьдралд байдаг шиг бас л элдвийн бодолд автах учир сүүлийн үед би захидал бичье гэж нэг их хичээсэнгүй. Тэр захидлуудыг надаас өөр хэн ч үзэх биш дээ. Хэдэн сар жил ч юм билүү өнгөрөх цаг мөчийг хүлээн боодлоотой хураалгаатай хэвтэх тэдгээр захидлыг чи хожим үзэж ч мэднэ, үзэхгүй ч байж мэдэх билээ. Хэчнээн олон сар жил өнгөртөл шүү! Чи бид хоёр уулзах цагт бие биеэ сайн харж, охин чамайгаа өсөж, өчнөөн том болсныг үзээд би хэчнээн гайхан баярлах бол. Уулзаад бид хоёр олон зүйлийг ярилцаж, их зүйлийг хийх болно, тэгэхэд чи энэ захидлуудыг нэгэнт анхаарахыг больсон байх биз ээ. Тэр үед. захидлууд маань уул овоо шиг болон хураагдаж миний шоронгийн амьдралын хэчнээн зуун цаг түүнд шингээтэй хоцрох сон бол оо!

	Тэглээ ч гэсэн би захидлаа үргэлжлэн бичиж урьдынх дээрээ шинийг нэмэх болно. Энэ захидлууд чамд тоогдож ч юун магад, харин надад бол сонирхолтой нь мэдээж.

	Бид нэг хэсэг Азиар аялж, түүний түүхийг Энэтхэг, малайн орнууд, Хятад, Японы байдлаас сийрүүлэн үзсэн. Европыг ид сэрэн өндийж, сонирхолтой болж эхэлж байх үед нь гэнэт хойш тавин орсон билээ. Тэнд «ренессанс» буюу сэргэн мандалт болж байв. Өөрөөр хэлбэл, шинэ төрөлт ч гэж хэлбэл магад зөв байх биз, яагаад гэвэл арван зургаадугаар зууны үеийн бидний үзэн буй Европ бол ямар нэг эрт дээр цагийн Европ тэр хэвээрээ биш, энэ бол аль нэг талаараа шинэ буюу ер нь хуучин байлаа гэхэд цоо шинэ дүр төрхтэй болгон Европ байв.

	Хамаг Европ огт амарлингуй биш болж явцуу хязгаарлагдмал байдлаас мултран гарахын төлөө үхэлдэн тэмүүлж байв. Европ олон зуун жилийн турш феодал ёсны нийгэм˗эдийн засгийн бүтцийн хүлээсэнд баригдан, тэр нь европын өсөх хөгжихөд саад тотгор учруулж байв. Одоо тэр бүтэц нь олон газраараа ан цав сууж эхэлжээ. Колумб, Васко да Гама болон далай тэнгисийн замыг анх нээсэн явдал феодалын тэр бүрхүүлийг хуу татан хаяж, хоёр Америк хийгээд дорно дахины эд баялаг Испани, Португали руу гэнэт цутган орж ирсэн нь Европ дахиныг шагшин гайхуулж уг өөрчлөлтийг нэгэнт түргэтгэжээ. Европ хараагаа сунгаж түгжигдмэл явцуу ертөнцөөсөө цааш ахиж, юмыг дэлхий дахины дэвжээгээр бодож сэтгэх болжээ.

	Дэлхий дахинтай худалдаа хийх, дэлхий дахинд ноёрхох хэтийн их төлөв Европт нээгдсэн байна. Хөрөнгөтний сүр хүч өсөж, феодализм Өрнөд Европын хөгжилд улам бүр чөдөр тушаа болох болжээ.

	Феодализм өвгөрч нэгэнт үеэ өнгөрөөжээ. Тариачин олныг ичгүүр сонжуургүй мөлжих нь энэ системийн мөн чанар байв. Тариачин түмэн, үнэ хөлсгүйгээр албан журмын ажил хөдөлмөр хийж, тайж язгууртан нарт элдэв алба гувчуур төлнө. Тэгсэн атал тайж нар шүүгчийн үүрэг гүйцэтгэж байлаа. Тариачид тэсэхүйеэ бэрх зовлонд нэрвэгдэж үе үе тариачны бослого, дайн гарч байсныг бид мэдэх билээ. Тэрхүү тариачны дайн

	улам өргөжиж, улам ойр ойр гарах болжээ. Дараа нь Европын олон районыг хамарсан эдийн засгийн хувьсгал болж, феодалын системийн оронд дунд ангийнхан буюу хөрөнгөтний төр гарч ирж байлаа. Гол төлөв жакери буюу тариачны бослогын үрээр тийм хувьсгал болж байв.

	Тэгэхдээ уг өөрчлөлт хурдан түргэн болсонгүй, удтал үргэлжилж Европ олон арван жил иргэний дайны хөлд нэрвэгджээ. Тэдгээр дайн тулааны явцад Европын үлэмж хэсэг эвдрэн сүйрсэн байлаа. Зөвхөн тариачны дайн гараад зогсоогүй, бас протестантууд, католикуудын хооронд шашны дайн, Нидерландад үндэсний эрх чөлөөний дайн, хааны хэмжээгүй Эрхт ёсны эсрэг хөрөнгөтний бослого гарч байсныг бид мэднэ. Энэ бүхэн үнэхээр будилж гүйцсэн юм шиг санагдмаар байгаа биз? Үнэхээр ч ээдрээ, будилаантай нь үнэн юм. Гэвч бид том том үйл явдал, хөдөлгөөний явцыг сайтар ажин харж чадах аваас түүний учир утгыг ойлгож болох билээ.

	Нэгдүгээрт, энэ бол тариачны дайн гарахад хүргэсэн тариачдын асар их ядуу зүдүү байдал, гачлан зовлон гэхийг санавал зохино. Хоёрдугаарт, энэ бол хөрөнгөтнүүд өөдлөн дэгжиж, үйлдвэрлэх хүчин өссөн явдал гэхийг анхааран үзвэл зохино. Эд юмсыг үйлдвэрлэхэд хөдөлмөрийг улам их зарцуулах болж, худалдаа арилжаа улам бүр өсөн дэлгэрч байв. Гуравдугаарт, бидний нэг анхаарвал зохих зүйл нь сүм хийд том газрын өмчтөн болон хувирсан явдал мөн. Сүм хийд асар их баялаг эзэмшсэн болохоор феодалын системийг хэвээр байлгах сонирхолтой байсан нь мэдээж юм. Сүм хийд эдийн засагт өөрчлөлт хийхийг хүсэхгүй байв, хэрэв тэгвэл эд баялгийнхаа үлэмж хэсгийг, мөн газрын өмчөө алдаж болох байв. Харин Ромын эсрэг шашны бослого эхлэхэд түүнд оролцогчдын ашиг тус эдийн засгийн хувьсгалын ашиг тустай даруй нийцжээ.

	Эдийн засгийн тэр агуу их хувьсгалыг дагалдан нийгэм, шашин, улс төрийн зэрэг бүх салбарт өөрчлөлт гарчээ. Хэрэв арван зургаа, арван долоодугаар зууныг хамарсан асар өргөн хүрээгээр Европын байдлыг алсаас харвал янз бүрийн салбарт гарч байсан тэр бүх үйл явдал, тэр бүх хөдөлгөөн, өөрчлөлтүүдийн хооронд ямар харьцаатай байсныг, тэр явдлууд хоорондоо яаж холболдон байсныг ойлгож болох билээ. Сэргэн мандалт, Шинэтгэл, Хувьсгал гэсэн тэр үеийн гурван том хөдөлгөөнийг ихэвчлэн онцолж авч үздэг. Тэгэхдээ энэ бүхэн нь цөм эдийн засгийн ядуу зүдүү байдал эмх замбараагүй явдалтай холбоотой байж тэгээд эдийн засгийн  хувьсгал гарсан, харин тэр холбогдлоороо бусад бүх өөрчлөлтөөс хамаагүй давсан зүйл байжээ.

	Сэргэн мандалт гэдэг бол мэдлэг дахин сэргэж, европын орнуудын урлаг, шинжлэх ухаан, утга зохиол, хэл цөмөөр хөгжлөө гэсэн үг юм. Шинэтгэл гэдэг нь Ромын сүм хийдийн эсрэг гарсан бослого байв. Тэр нь сүм хийдийн хээл хахуулийг эсэргүүцсэн ард түмний бослого байв, тэр нь бас ноёрхлоо тогтоохыг санаархсан папуудыг (хамба ламтны — ред) эсэргүүцсэн европын санваартны бослого байв, гуравдугаарт, энэ бол сүм хийдийг дотроос нь шинэтгэх гэсэн оролдлого байжээ Хувьсгал гэдэг нь хаад, эздэд хяналт тогтоож, тэдний эрх мэдлийг хязгаарлах зорилт бүхий хөрөнгөтний улс төрийн тэмцэл байв.

	Энэ бүх хөдөлгөөнд нөлөөлсөн бас нэг хүчин зүйл нь ном хэвлэх ажил байлаа. Цаас хийх аргыг арабууд хятадаас сурч, харин Европ түүнийг арабуудаас сурсныг чи мэднэ. Гэвч хямд төсөр, элбэг арвин цаастай болтол асар их хугацаа өнгөрчээ. Арван тавдугаар зууны эцсээр Голланд, Итали, Англи, Унгар зэрэг Европын янз бүрийн оронд ном хэвлэж эхэлжээ. Цаас хийгээд ном хэвлэх ажил дэлгэрэх хүртэл дэлхий дахин ямар байдалтай байсныг төсөөлөн бодоод үз л дээ. Бид ном, цаас, ном хэвлэх ажилд бүр дасчихсан болохоор түүнгүйгээр дэлхий дахиныг төсөөлөхөд тун ч бэрх болжээ. Хэвлэсэн номгүйгээр олон хүнийг уншиж бичдэг болгож сургах ч боломжгүй байв. Ном бүтээнэ гэдэг гараар хичээнгүйлэн бичих асар их хөдөлмөр байв. Түүнийг бас тэгээд цөөхөн хүн хийж чаддаг байжээ! Хүмүүст ихэвчлэн амаар тайлбарлан ярьж суралцагсад бүх зүйлийг цээжлэн тогтоодог журамтай байжээ. Тийм байдлыг одоо ч зарим бүдүүлэг мактеб ба пачшэлах зэрэг шашны сургаалд ашиглаж болно.

	Цаас ба ном хэвлэх ажиллагаа дэлгэрснээр асар их өөрчлөлт гарчээ. Сурах бичиг зэрэг бусад хэвлэмэл номтой болж, төдхөн асар олон хүн уншиж бичиж чаддаг болсон байна. Хүн хэчнээн их ном унших тутам төдий чинээн ихийг бодож сэтгэх болжээ (тэгэхдээ энэ нь гүнзгий утгатай номыг хэлж байгаа юм, харин одоогийн гаргаж байгаа уншигчаа бологч тамтаггүй муусайн номыг хэлж байгаа биш шүү). Хүн ихийг бодох тусам оршин байгаа нөхцөл байдлаа улам бүр эргэцүүлэн бодож, түүнийг шүүмжилж эхэлдэг байна. Үүнээс оршин тогтнож байгаа дэглэмийг дургүйцэхэд хүрдэг нь олонтоо ажээ. Харанхуй бүдүүлэг гэгч өөрчлөлт шинэтгэл хийхээс ямагт айхын нэр ажээ. Тийм болохоор танихгүй мэдэхгүй юм бүхнээс жийрхэж, хэчнээн өрөвдмөөр боловч мөнөөх л дассан хуучинтайгаа зууралдан байдаг ажгуу. Тийм байхад яах ч учир зорилгоо олохгүй сохолзон төөрөлдөх амуй. Харин сайн ном уншсан хүн мэдлэг эзэмшихээр барахгүй нүд нь нээгдэн сэхээрдэг байна.

	Чухамхүү цаас хийгээд ном хэвлэх ажил Дэлгэрснээр хүмүүс нүд нээсэн явдал бидний ярьсан тэр бүх их хөдөлгөөн өрнөн дэлгэрэхэд асар их тус дөхөм болжээ. Анхны хэвлэмэл номын нэг нь Библи судар байжээ. Урьд нь латин хэл дээрх Библийг сонсоод ойлгодоггүй байсан олон хүн одоо түүнийг төрөлх хэлээрээ унших боломжтой болжээ. Энэ нь тэднийг юманд шүүмжлэлтэй хандахад хүргэж, ямар нэг хэмжээгээр санваартнуудаас хараат биш болгожээ. Бас өдий төдий сурах бичиг хэвлэгдэн гарчээ. Тэр үеэс европын хэл ч түргэн хөгжиж эхэлснийг ажиглаж болно. Түүнээс өмнө латин хэл тэдний дунд зонхилж байв.

	Тэр үед Европын түүхэнд олон их хүн төрөн гарчээ. Тэдний заримтай нь бид хожим уулзана. Ямар нэгэн улс орон буюу тив нутаг хөгжлийг нь хааж боож байсан саад тотгорыг эвдэн зайлуулмагцаа урагш ихэд тэмүүлэн олон Чиглэлээр давшин ахидаг байна. Европт тэр үед чухам тийм үзэгдэл болж, эдийн засаг, бусад салбарт асар их өөрчлөлт гарсан учир тэр үеийн түүх бидэнд гойд сонирхолтой, бас сургамжтай юм. Үүнийг тэр үеийн Энэтхэгийн буюу Хятадын түүхтэй зэрэгцүүлээд үз л дээ. Тэр цагт энэ хоёр орон олон зүйлээр Европоос түрүүлснийг чамд ярьж байсан. Тэглээ ч гэсэн европын түүхийн эрчмийг тэр үетэй харьцуулбал энэ хоёр орны түүх нэг л идэвхгүй тогтуухан шинжтэй байв. Энэтхэгт ч, Хятадад ч их эзэд, их хүмүүс гарч ирж, соёлын төвшин өндөр байсан боловч ялангуяа Энэтхэгийн олон түмэн даанч номой хөшүүн, идэвхгүй байв. Тэд Эрх баригчдын халагдаж солигдохыг бараг эсэргүүцэлгүй хүлцэн өнгөрүүлж байв. Номхон хүлцэнгүйд дэндүү дассан учир тэд эрх баригчдын санааг төДий л зовоодоггүй байлаа. Тийм учраас тэдний түүх гэдэг нь хэдийгээр зарим нэг сонирхолтой үе байх боловч чухамдаа ардын хөдөлгөөний түүх биш ерийн нэг он цагийн товчоолол, эрх баригчдын нэрийн хэлхээс төдийгөөс үл хэтрэхэд хүрнэ. Хятадын хувьд ингэж; хэлэх нь аль хэр зөв эсэхийг мэдэхгүй байна, харин Энэтхэгийн хувьд олон зуун жилийн турш байдал яг л ийм байв. Манай ард түмний тийм харамсалт байдлаас болж тэр үед Энэтхэг оронд учирсан бүх л золгүй явдал үүдэн гарчээ.

	Энэтхэгт ажиглагддаг өөр нэг хандлага нь урагшаа биш, гэдрэг харж, бидний хүрвэл зохих тэр өндөрлөгийг биш, харин нэгэнт хүрсэн өндөрлөгийг харах дуртай байсан явдал мөн. Тийнхүү манай ард түмэн урагш тэмүүлэхийн оронд өнгөрснийг шүүрс алдан санагалзаж, хэн дуртай хүний хэлснийг сохроор даган биширдэг болсон байв. Эзэнт гүрэн эцсийн эцэст өөрийн хүчнээсээ илүү ноёрхолд Нь байгаа ард түмний боолын ёсоор сөгдсөн хүлцэнгүйд тулгуурлаж байлаа.

	 

	 


“Жавахарлал Неру : Ертөнцийн түүхийг сөхөн үзвэл  ˗ II” номын ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийи байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

